
Il-Ħadd, 24 ta’ Diċembru 1978
 

Għeżież Ħuti.
1. Ninsabu fil-Bażilika ta’ San Pietru f’dan il-ħin mhux tas-soltu. Tagħmlilna sottofond l-arkitettura li fiha ġenerazzjonijiet sħaħ tul is-sekli esprimew il-fidi tagħhom fl-Alla inkarnat, waqt li segwew il-messaġġ imwassal hawn f’Ruma mill-Appostli Pietru u Pawlu. Dan kollu li jdawwarna jitkellem bil-leħen taż-żewġ millenji li jifirduna mit-twelid ta’ Kristu. It-tieni millenju qiegħed b’għaġġla joqrob lejn tmiemu. Ippermettuli li, hekk kif aħna, f’dan il-kuntest ta’ żmien u post, jiena nmur magħkom f’dak il-għar fl-inħawi tal-belt ċkejkna ta’ Betlem, li tinsab fin-nofsinhar ta’ Ġerusalem. Nagħmlu mod li nkunu lkoll flimkien iktar hemm milli hawn: hemm, fejn “fis-sikta tal-lejl” instema’ it-tinwigħ tal-Imwieled ġdid, espressjoni perenni ta’ wlied l-art. F’dak l-istess ħin instemà s-sema, “dinja” ta’ Alla li jgħammar fit-tabernaklu inaċċessibbli tal-Glorja. Bejn il-majjestà ta’ Alla etern u l-art-omm, li tħabbar lilha nfisha permezz tat-tinwigħ tat-tarbija mwielda, wieħed jistà jara l-prospettiva ta’ paċi ġdida, tar-rikonċiljazzjoni, tal-patt: Twieled għalina s-Salvatur tad-dinja “it-trufijiet kollha tal-art raw il-fidwa ta’ Alla tagħna”.

2. Bdanakollu f’dan il-waqt, f’dan il-ħin mhux tas-soltu, it-trufijiet tal-art jibqgħu mbegħda. Ħuma mimlija minn żmien ta’ stennija, bogħod mill-paċi. Il-għejja timla mill-ġdid pjuttost il-qlub tal-bnedmin, li raqdu, hekk bħal ma kienu raqdu mhux bogħod ir-rgħajja fil-widien ta’ Betlem. Dak li seħħ fl-istalla, fil-għar tal-blat għandu dimensjoni ta’ intimità profonda: huwa xiħaġa li sseħħ bejn “il-Ġenitriċi u l-Wild Futur. Ħadd iktar minn barra ma għandu aċċess. Saħansitra Ġużeppi, il-mastrudaxxa ta’ Nażżaret, jibqà xhud sieket. Hija biss hija konxja għal kollox tal-Maternità tagħha. U hija biss taqra l-espressjoni propja tat-tinwigħ tat-tarbija. It-twelid ta’ Kristu hija qabel kollox il-misteru tagħha, il-Jum il-kbir tagħha. Hija l-festa tal-Omm. 

Hija festa mhux tas-soltu: mingħajr ebda sinjal tal-liturġija tas-Sinagoga, mingħajr qari profetiku u mingħajr kant tas-Salmi. “Int la ridt sagrifiċċju u linqas offerta, minflok ġisem ħejjejtli (Lh 10,5) donnu jgħid, bit-tinwigħ tiegħu, Dak li, billi kien Iben etern, Verb kunsustanzjali mal-Missier, Alla minn Alla, Dawl minn Dawl”, sar laħam (Iż 1,14), huwa rrivela ruħu f’dak il-ġisem bħala wieħed minna, tarbija ċkejkna, fid-dgħufija u l-vulneribiltà tagħha. Suġġett għat-tħassib tal-bnedmin, afdat għall-imħabba tagħhom, mingħajr difiża. Inewwaħ, u d-dinja ma tisimgħux, ma tistax tisimgħu. It-tinwigħ tat-tarbija mwielda jistà jinstemà biss minn ftit passi bogħod.

3. Nitlobkom mela, Ħuti, li timlew din il-Bażilika, ejjew infittxu li nkunu iktar preżenti hemm milli hawn. Mhux wisq jiem ilu, wrejt ix-xewqa kbira tiegħi li nsib ruħi fl-għar tat-Twelid, biex propju niċcelebra l-bidu tal-pontifikat tiegħi. Minħabba li ċ-ċirkustanzi ma jippermettulix, u waqt li nsib ruħi hawn magħkom ilkoll, iktar infittex li nkun hemm b’mod spiritwali magħkom ilkoll, biex inwettaq din il-liturġija bil-profondità, iż-żelu, l-awtentiċità ta’ sentiment intern qawwi. Il-liturġija tal-lejl tal-Milied hija għanja b’rejaliżmu partikolari: rejaliżmu ta’ dak il-waqt li aħna nerġgħu nġeddu, u wkoll rejaliżmu tal-qlub li jgħixu mill-ġdid dak il-waqt. Infatti ilkoll aħna b’mod profond imqanqla u mħeġġa, minkejja li dak li qegħdin niċċelebraw seħħ kważi elfejn sena ilu.

Biex ikollna kwadru sħiħ tar-realtà ta’ dik il-ġrajja, biex nippenetraw b’iktar qawwa fir-rejaliżmu ta’ dak il-waqt u tal-qlub umani, ejjew niftakru li dan seħħ kif seħħ: fl-abbandun, fl-ikbar faqar, fil-grotta-kewkba, barra l-belt, għaliex in-nies, fil-belt, ma ridux jilqgħu lill-Omm u lil Ġużeppi fl-ebda waħda mid-djar tagħhom. Fl-ebda parti ma kien hemm post. Sa mill-bidu, id-dinja irrivelat ruħha inospitabbli lejn l-Alla li kellu jitwieled bħala Bniedem.

4. Ejjew issa nirriflettu ftit dwar is-sinifikat perenni ta’ dan in-nuqqas ta’ ospitalità tal-bniedem fir-rigward ta’ Alla. Aħna lkoll li ninsabu hawn, irridu li jkun differenti. Irridu li lil Alla, li se jitwieled bħala bniedem, ikun kollox miftuħ fina l-bnedmin..

B’din ix-xewqa ġejna hawn!

Ejjew mela f’dan il-lejl ukoll naħsbu fil-bnedmin kollha li jaqgħu vittmi tad-diżumanità umana, tal-krudeltà, tan-nuqqas ta’ kwalunkwè rispett, tad-disprezz tad-drittijiet oġġettivi ta’ kull bniedem. Ejjew naħsbu dwar dawk li jinsabu weħedhom, anzjani u morda; dwar dawk li m’għandhomx dar, li jsofru l-ġuħ, li l-miżerja tagħhom hija konsegwenza tal-isfruttament u tal-inġustizzja tas-sistemi ekonomiċi. Ejjew naħsbu wkoll dwar dawk, li mhuwiex lilhom permess, li jieħdu sehem fil-liturġija tat-Twelid ta’ Alla, u li m’għandhomx saċerdot li jistà jiċċelebra l-Quddiesa. U ejjew inmorru bil-ħsieb ukoll fuq dawk, li ruħhom u l-kuxjenza tagħhom jinsabu tturmentati mhux inqas mill-fidi tagħhom.

L-istalla ta’ Betlem huwa l-ewwel post tas-solidarjetà mal-bniedem: ta’ bniedem mal-ieħor u ta’ kulħadd ma’ kulħadd, b’mod speċjali ma’ dawk, li għalihom “mhemmx post fil-lukanda” (cf. Lq 2,7), li lilhom mhumiex magħrufa d-drittijiet tagħhom.

5. It-Tarbija li għadha kemm twieldet tnewwaħ.

Min jismà it-tinwiħ tat-Tarbija?

Għaliha, iżda, jitkellem is-sema, u huwa s-sema li jirrivela t-tagħlim propju ta dak it-twelid. Huwa s-sema li jispjega b’dan il-kliem: “Glorja lil Alla fl-ogħla tas- smewwiet u paċi fl-art lill-bnedmin li huwa jħobb” (Lq 2,14).

Hemm bżonn li aħna, milqutin mill-fatt tat-twelid ta’ Ġesù, nħossu din l-għajta mis-sema.

Hemm bżonn li din tasal sat-truf kollha tal-art, li jisimgħuha mill-ġdid il-bnedmin kollha 
“Filius datus est nobis.
Christus natus est nobis. Amen”.

